                                       Хат.
Хатлар язам, әнкәй , сиңа
Сугыш тынган алсу таңнарда.
Иңнәреңә  башым салыр өчен
Син генә юк, әнкәй, яннарда.

Нигә, әнкәй, бик күптәннән
Килми синең сәлам хатларың?
Бүген тагын зур җиңүләр алдык
Тар-мар итеп  Берлин  якларын.

Әнкәй, бәгърем, ничек көн күрмешең,
Тазалыгың ничек, саулыгың?
Озатканда биргән истәлегең-
Куенымда йөртәм-яулыгың.

Ә үземнең хәлләр бар да яхшы
Син борчылма, әнкәй, кайгырма.
Өметеңне өзми һәркөн көт син,
Газиз балаң беркөн кайтыр ла.

Син борчылма, әнкәй, минем өчен
Яшәү көчем миндә җитәрлек.
Горурлан син газиз балаң белән
Фашистларны тар-мар итәрлек.

Тар-мар иткән өчен фашистларның
Корал тулы зур бер сараен.
Командирдан мактау сүзе белән
Орден алды кичә малаең.

Тез чүкмәбез, әнкәй, беребез дә
Кайнасак та утның эчендә.
Явыз немец җавап тотар беркөн
Һәрбер ятим сабый өчен дә.

Сабыйларның канлы күз яшьләре
Яңгыр булып явар өстенә.
Бар да бетәр, балкып кояш чыгар,
Әнкәй, бәгърем, бераз түз генә.

Тирә-якта улап снаряд оча,
Бомбаланган авыл-калалар.
Күз яшенә батып,  үксеп елый
Әниләрсез калган балалар.

Онытырга һич тә мөмкин түгел,
Өзелә бит күпме гомерләр...
Шул иптәшләр искә төшкән саен,
Сыкрап куя һәрчак күңелләр.

Шундый хәлләр инде, әнкәй, монда
Тагын белмим ниләр язасын.
Шул гомерләр, күз яшьләре өчен
Фашист алсын үзенең җәзасын.

Урамнарда очкан карлар булып,
Алларыңа синең ятсамчы.
Шушы хатлар булып бер сәгатькә
Яннарыңа үзем кайтсамчы.

Әрнүле, күз яшьле
Кояш бер батар ул.
Безнең дә күкләрдә
Алсу таң атар ул.

Шул таңда мин синең
Яныңа кайтырмын.
“ -Барсы да бетте бит,
Әни” ,-дип әйтермен.

Хуш, әнием, туктатам
Шул җирдә хатымны.
Ә хәзер китәмен
Үтәргә антымны.

Тәрәздә һичкайчан
Сүндерми утыңны.
Өметең өзмичә,
Көт кенә улыңны.

Ул кайтыр, һичшиксез,
Тик түзсен йөрәгең.
Медальләр,орденнар
Бизәрләр күкрәген.





                               

